
GOUVÈNÈ HOCHUL ANONSE 29.4 MILYON DOLA POU PWOJÈ LOJMAN SIPÒ AK 
REPARASYON ABRI DIJANS   

   
Li pral kreye 239 inite lojman sipèvize pèmanan epi finanse reparasyon nan abri 

nan sèt konte  
  

Li ofri sèvis soutyen ak estabilite lojman pou ansyen konbatan yo, moun ki gen 
pwoblèm toksikomani yo, ak moun ki soufri maladi mantal grav yo   

    
Jodi a, Gouvènè Kathy Hochul te anonse yo bay 29.4 milyon finansman eta pou nèf 
pwojè nan sèt konte ki pral pote lojman sipèvize pèmanan pou moun New York ki 
sanzabri. Pwojè sa yo, ki gen soutyen Pwogram Lojman ak Asistans pou Sanzabri 
(Homeless Housing and Assistance Program) eta a, gen ladan yo reparasyon ak 
konstriksyon abri sekou ki pral kreye yon lòt 239 inite lojman sipèvize pèmanan pou 
ansyen konbatan, moun ki gen antesedan pwoblèm toksikomani, ak moun ki soufri  
maladi mantal grav.   
   
"Pandemi an agrave difikilte lojman yo pou anpil moun New York, sitou ansyen 
konbatan ewoyik nou yo, moun ki gen pwoblèm toksikomani, ak moun ki soufri maladi 
mantal", Gouvènè Hochul te deklare. "Pwojè sa yo ki jwenn finansman nan men eta a 
ap atake rasin pwoblèm sanzabri an nan mete ansanm lojman bon mache ak sèvis 
soutyen ki enpòtan anpil k ap mete moun frajil yo ak fanmi yo sou chimen estabilite 
lojman alontèm ak lavi pi pwodiktif, pi satisfezan."  
  
Sou administrasyon Biwo Asistans Tanporè ak pou Andikape (Office of Temporary and 
Disability Assistance, OTDA) eta a, Pwogram Lojman ak Asistans pou Sanzabri an te 
mete disponib 128 milyon dola fon pou depans kapital pou pwojè pou bati nouvo inite 
lojman sipèvize oswa pou ranje abri sekou ki te la deja. Jiskaprezan ane sa a, pwogram 
nan repati prèske 68.5 milyon dola ki pral kreye 573 inite lojman sipèvize pèmanan, 14 
inite lojman tranzisyon, ak 36 inite abri sekou.   
   
Pwojè ki resevwa finansman yo jodi a se:   
   

• CDS Monarch, Inc. te resevwa 3.5 milyon dola pou transfòme yon depo de etaj 
an 14 inite lojman sipèvize nan minisipalite Olean nan Konte Cattaraugus.   

   



• Mt. Olive Development Corp. te resevwa 4 milyon dola pou ede bati yon bilding 
twa etaj ak 20 inite lojman sipèvize pou moun ki gen omwen 55 an nan Buffalo.   

   

• Community Services for Every1 te resevwa 2.5 milyon dola pou ede reyabilite 
yon ansyen sant kominotè ak enstalasyon espòtif epi pou ajoute 12 inite lojman 
sipèvize nan Buffalo.  

   

• Samaritan Daytop Village, Inc. te resevwa 3.5 milyon dola pou reyabilite de (2) 
bilding apatman nan 86 inite lojman sipèvize pou moun ki toujou sanzabri nan 
katye Wakefield la nan Bronx.   

   

• New Destiny Housing Corporation te resevwa 4.8 milyon dola pou reyabilite 
yon ansyen abri an 30 inite lojman sipèvize nan Konte Bronx.   

   

• Ithaca Neighborhood Housing Services, Inc. te resevwa 1.8 milyon dola pou 
ede bati sèt inite lojman sipèvize pou ansyen konbatan sanzabri ak lòt moun nan 
minisipalite Trumansburg nan Konte Tompkins.   

   

• STEL, Inc., and Options for Community Living, Inc. te resevwa 5.5 milyon 
dola pou ede bati yon bilding twa etaj ki gen 52 inite lojman sipèvize pou moun ki 
gen maladi mantal grav nan Konte Nassau.   

   

• Ithaca Neighborhood Housing Services, Inc. te resevwa 3.7 milyon dola pou 
bati yon bilding twa etaj ki gen 18 inite lojman sipèvize pou moun ki gen pwoblèm 
toksikomani nan minisipalite Tyre nan Konte Seneca.   

   
SCO Family of Services te resevwa 85,000 dola tou pou ranje Abri Peconic Heights la 
nan Konte Suffolk. Finansman an pral okipe sistèm elektrik demode abri sekou a epi 
prezève sis inite lojman sekou pou fanm selibatè sanzabri.   
 
Gen apeprè 59.5 milyon dola nan fon Pwogram pou Sanzabri ak Asistans pou Lojman 
an ki rete pou Ane Fiskal 2021 an. Lane pase, pwogram nan te pote finansman pou 30 
pwojè ki pral ajoute 881 inite lojman sipèvize epi ranje abri sekou.   
 
Komisè Egzekitif Adjwen OTDA, Barbara C. Guinn, te deklare, "Lojman sipèvize 
pèmanan se yon eleman santral nan efò nou an pou frennen pwoblèm sanzabri an nan 
eta nou an epi pou garanti tout moun New York yo jwenn lojman san danje ak bon 
mache. Pwojè sa yo, menm jan ak anpil lòt ki resevwa finansman nan kad Pwogram 
Lojman ak Asistans pou Sanzabri an, pral ofri yon chimen klè pou kèk nan rezidan ki pi 
frajil yo nan eta nou an pou yo rive nan estabilite lojman dirab. Gouvènè Hochul se yon 
defansè toutbon pwogram sa a, e prèv la se detèminasyon li nan fini ak pwoblèm 
sanzabri an nan New York yon fwa pou tout."  
Direktè eksplwatasyon CDS Life Transitions Andrew Sewnauth te deklare, "CDS 
onore mete tèt ansanm avèk Eta New York pou ofri lojman san danje, bon mache ak 
sipèvize pou viktim vyolans familyal yo. Soutyen Gouvènè Hochul la pou Pwogram 



Lojman ak Asistans pou Sanzabri an pote finansman trè enpòtan ki pèmèt nou kontinye 
misyon komen nou an ki se ofri lojman ekitab pou tout moun, kèlkeswa sikonstans 
pèsonèl yo, gras a konstriksyon State Street Apartments."  
  
Chèf Direksyon Community Services for Every1 Mindy Cervoni te 
deklare, "Sibvansyon sa a pral okipe gwo bezwen ki pa satisfè pou lojman bon mache 
ak aksesib nan Vil Buffalo. Apatman yo nan St. John Kanty Lyceum istorik la pral kreye 
premye pwogram lojman sipèvize pèmanan nan Konte Erie ki fèt espesyalman pou 
viktim vyolans familyal, e yo pral pèmèt Community Services ede yo avèk tout faktè ki 
kontribye nan enstabilite lojman yo. Ou jwenn bezwen sa a sitou kay viktim vyolans 
familyal avèk kantite ka yo ki ogmante sevèman depi kòmansman pandemi 
an. Gouvènè Hochul ap kontinye pote pou pwojè sa yo ap okipe pwoblèm sanzabri ak 
vyolans familyal yo, epi an menm tan pote chanjman pozitif ak konsekan nan kominote 
nou yo."  
  
Prezidan ak Chèf Direksyon Samaritan Daytop Village Mitchell Netburn te deklare, 
"Nou bat bravo pou angajman Gouvènè Hochul nan lojman sipèvize epi nou apresye 
anpil efò administrasyon li an fè yo pou amelyore lavi sanzabri yo ak moun New York ki 
defavorize yo. Sibvansyon Pwogram Asistans pou Lojman pou Sanzabri nou fèk 
resevwa a pral pote fon kapital ki ekstrèmeman nesesè pou transfòme, prezève, ak 
amelyore anpil kondisyon vi 125 ansyen sanzabri ak fanmi ki gen revni ba nan de (2) 
bilding ki chita nan East 243rd Street nan Bronx."  
  
Direktè Egzekitif Ithaca Neighborhood Housing Services Johanna Anderson te 
deklare, "Nou anchante dèske nou resevwa finansman pou sipòte dezyèm faz Pine 
View Circle la nan Konte Seneca ak Village Grove nan Trumansburg --pwojè pi ekolojik 
nou an jiskaprezan. Pwojè sa yo pa t ap posib san soutyen Gouvènè Hochul ak 
angajman li nan ofri lojman sipèvize, bon kalite, ak bon mache. Nou bat bravo pou 
angajman sa a e nou rekonesan dèske nou kapab patisipe nan pote sèvis soutyen trè 
enpòtan sa yo nan kominote nou yo."  
  
Direktè Egzekitif New Destiny Housing Nicole Branca te deklare, "Nou vle remèsye 
Gouvènè Hochul ak ekip la nan Biwo Asistans Tanporè ak pou Andikape Eta New York 
la pou sibvansyon 4,645,198 dola li an pou Lily House, ki chita nan seksyon University 
Heights la nan Bronx. Gras a fon pou depans kapital sa a nou pral kreye 30 inite lojman 
sipèvize ki nesesè anpil pou viktim vyolans familyal yo ak pitit yo, e gras a yon 
sibvansyon Inisyativ Lojman Sipèvize (Supportive Housing Initiative) Empire State, nou 
pral ofri sèvis ki pral ede fanmi sa yo rete an sekirite nan lojman estab. Nou remèsye 
eta a pou finansman sa a ak kolaborasyon l ap kontinye pote a nan efò pou sòti nan sèk 
visye abi ak sanzabri an pou sèten nan fanmi ki pi frajil yo nan New York."  
  
Prezidan Mt. Olive Development Robert Mootry te deklare, "Efò nou yo pou elimine 
pwoblèm sanzabri an kòmanse nan garanti moun ki pi frajil pami nou yo jwenn lojman 
san danje ak bon mache ak sèvis soutyen yo kapab konte sou yo pou viv yon fason 
otonòm. Pwogram Lojman ak Asistans pou Sanzabri an ap ba nou finansman pou fè 
pwojè sa a pou bay granmoun aje nan Buffalo kote pou yo rete yon reyalite. Mwen bat 



bravo pou angajman Gouvènè Hochul pa janm sispann pran an nan ede eradike 
pwoblèm sanzabri an toupatou nan eta nou an."  
 
Pwogram Lojman ak Asistans pou Sanzabri an ap bay sibvansyon ak prè kapital pou 
kòporasyon san bi likratif yo, òganizasyon charitab ak relijye yo, ak minisipalite yo pou 
yo ka achte, konstwi, oswa repare lojman pou moun ki pa kapab jwenn lojman ki 
adekwat san asistans espesyal yo. Yo te bay sibvansyon yo atravè yon pwosesis 
konpetitif ki te fèt pa Kòporasyon Lojman ak Asistans pou Sanzabri (Homeless Housing 
and Assistance Corporation, HHAC) Eta New York la, ki se yon kòporasyon avantaj 
piblik ki gen pèsonèl OTDA.   
 
Atravè pwogram sa a, Eta New York afekte plis pase 1.2 milya dola pou devlopman 
lojman sipò. Ototal, pwogram nan kreye plis pase 22,000 inite lojman, pou sipòte moun 
ak fanmi k ap fè fas ak sitiyasyon sanzabri yo.   

